
Poloetako izotza espero baino arinago urtzen ari dela ohartarazi dute 

Azken 50 urteetako nazioarteko ikerketa handienak klima aldaketagatiko kezka jasotzen du.

Naiara Arregi. 

Klima aldaketaren ondorioak uste baino larriagoak dira Ipar Poloko eta Hego Poloko eskualdeetan. Berotegi efektuaren ondorioz, itsasoko tenperaturak nabarmen ari dira igotzen eta haietako izotzak uste baino azkarrago ari dira urtzen. Hori da azken 50 urteetako nazioarteko ikerketa handienak ondorioztatu duena. Guztira 60 herrialdetako 10.000 zientzialarik parte hartu dute API Nazioarteko Urte Polarra deituriko ikerketan. Antartika eta Artikoko eremuak aztertzen aritu dira bi urtean eta batez ere, klima aldaketak eremu haietan eragiten dituen ondorioak ikertu dituzte. Hori ikusirik, kezka agertu dute ikertzaileek. Izan ere, izotza urtzeak itsasoaren maila igotzea ekarriko du eta, horrekin batera, hainbat irla eta hiri ur azpian geldituko dira, besteak beste. 

Horrez gain, oro har, tenperaturak gora eta izotz mailak behera egiten ari direla ondorioztatu dute. Horrek, izotz eremu handiak galtzea dakar: «Izozgune oso sakonetan ere, uste baino azkarrago ari dira izotz xaflak urtzen». Antartika eta Groenlandian esaterako, geroz eta handiagoa da berotutako ur eremua eta izotza espero baino azkarrago ari da urtzen, nazioarteko ikerketaren arabera. Horrez gain, uda garaian Artikoko izotz iraunkorren hedadura gutxi gorabehera milioi bat kilometro koadrotan murriztu da; horrela, azken 50 urteetako hedadurarik txikiena izatera iritsi arte: «Izoztutako gunearen hedadura %40 gutxitu da». 

Horiek hala, irlak eta kostaldeko hiriak ur azpian geratzeaz gain, hornikuntzarako erabiltzen diren ur sistemetan itsasoko ur gazia sartzea ekarriko du. Gerta litezkeen tsunamiek ere, ondorio suntsitzaileagoak izango lituzketela ohartarazi dute zientzialariek. 
Gunearen araberako eraginak 

Berotegi efektuaren ondorioak ez dira berak herrialde guztietan. Iberiako Penintsula, esaterako, gainontzeko herrialdeak baino hiru aldiz gehiago berotu da 50 urteotan, ikertzaileen ustez. Argentinako eta Txileko hegoaldean ere, klima aldaketak eragindako izotzaren urtze prozesua uste baino azkarrago ari dela gertatzen adierazi dute adituek. Horrez gain, Ozeano Australa beste ozeanoak baino azkarrago berotu da. Horren guztiaren eraginez, Antartika ondoko urek gazitasuna galdu dute. 

Bestalde, urtze prozesua etengabeko katea dela jakinarazi du Nazioarteko Urte Polarreko Espainiako ikertzaile batek. Hau da, izotza urtzeak, ura are gehiago berotzea dakar. Horrek, permafrosta urtzea bultzatzen du -etengabe izoztuta dagoen izotz xafla -eta, aldi berean, urtze horrekin metano gasa atmosferara isurtzen da, berotegi efektua eta klima aldaketa bultzatuz. Azken 50 urteetan inork aztertu ez dituen poloetako eremuak miatu dituzte nazioarteko zientzialariek. 

